
Cód Iompair Gnó do Chomhaltaí Boird

1. RÉAMHRÁ
1.1 Cuspóirí

Is iad seo a leanas cuspóirí an Chóid Iompair Gnó seo:

· cnuasach de phrionsabail eiticiúla a chur ar bun;
· muinín agus iontaoibh as RTÉ agus as a fhochuideachtaí a chur chun cinn agus a chothú, lena gcuimsítear dea-chlú agus cáil RTÉ agus a chomhaltaí Boird a chosaint; agus
· tacaíocht a thabhairt ionas nach ndéanfar cleachtais mhí-eiticiúla a fhorbairt.

Raon feidhme: Corparáid reachtúil is ea RTÉ a cuireadh ar bun faoin Acht um Údarás Craolacháin, 1960. Tá méid áirithe fo-eintiteas ag baint leis, ar cuideachtaí iad atá corpraithe faoi Acht na gCuideachtaí, 2014. Sa doiciméad seo ar fad, tá stiúrthóirí na bhfo-eintiteas á gcur san áireamh sa téarma ‘comhalta Boird’. Ceaptar comhaltaí Bhord RTÉ faoi Alt 81 den Acht Craolacháin, 2009.
1.2 Treoirphrionsabail

(i) Tá an Cód seo ceaptha chun iompar comhaltaí Boird a threorú i gcomhlíonadh a ndualgas mar chomhaltaí Boird in RTÉ agus lasmuigh de. Beidh an cód seo, mar aon le Cód Iompair Gnó na foirne, lárnach san obair chun clú na heagraíochta a chur chun cinn agus muinín an phobail a chothú as an tslí a riarann RTÉ a chuid gnóthaí agus, san am céanna, beidh sé ina chuidiú chun cultúr den dearscnaitheacht a fhorbairt trí léiriú leanúnach a ghealltanais i leith an iompair eiticiúil ag RTÉ.
(ii) Ba cheart do chomhaltaí Boird gníomhú go cothrom, de mheon macánta agus ar bhealach neodrach i gcónaí chun cuspóirí RTÉ a bhaint amach. Déanfaidh comhaltaí Boird a chinntiú nach ndéanfar RTÉ agus comhaltaí a Bhoird a lagú mar gheall ar aon rud a déarfaidís ná a dhéanfaidís. Níor cheart do chomhaltaí Boird an Bord a cháineadh go poiblí. Ní dhéanfaidh aon chomhalta Boird aon ghníomh (go díreach nó go hindíreach) in aghaidh RTÉ.
(iii) Tá cumas RTÉ cloí lena ghealltanais agus lena chaighdeáin eiticiúla féin ag brath go díreach ar na roghanna agus gníomhartha a dhéanann gach duine aonair ó lá go lá, bídís siúd ina gcomhaltaí Boird nó baill foirne. Ba chóir na roghanna sin a fhréamhú bunaithe ar phrionsabail an ionracais, na macántachta agus na cothroime agus gnó RTÉ á dhéanamh.
(iv) Tá cuntas sa Chód seo ar an iompar a bhfuiltear ag dúil leis ó chomhaltaí Boird agus a gcuid dualgas á gcomhlíonadh acu thar ceann RTÉ. Tá sé de dhualgas ar gach comhalta Boird, ina aonar agus i dteannta a chéile, gach iarracht a dhéanamh cloí leis an gcaighdeán gnó a thugtar sa Chód Iompair Gnó seo. Ní mór do gach comhalta Boird gach iarracht a dhéanamh tacú leis na gealltanais ar fad atá tugtha ag RTÉ a ghnó a dhéanamh ar bhealach atá macánta agus eiticiúil.
1.3 Comhaltaí Boird agus an Dualgas Cúraim

(i) Tá dualgas ginearálta cúram ar chomhaltaí Boird i leith RTÉ agus a fhochuideachtaí. Faoin dualgas cúraim seo, cuimsítear feidhmiú a gcumhachtaí de mheon macánta agus ar mhaithe le RTÉ ina iomláine, comhlíonadh dícheall dualgas, úsáid oiriúnach shaoráidí agus sheirbhísí RTÉ agus plé ionraic le tríú páirtithe thar ceann RTÉ.

(ii) Tá sé d’oibleagáid ar chomhaltaí Boird cloí leis na dlíthe agus na rialacháin go léir is infheidhme i ngníomhaíochtaí RTÉ agus ina áiteanna gnó.

(i) Ba chóir do chomhaltaí Boird gníomhú go macánta i gcónaí agus ní ceadmhach dóibh aon ghníomhaíocht chalaoiseach de chineál ar bith a dhéanamh.
1.4 Cur Chuige Polasaí

(ii) Cloíonn Bord RTÉ agus fochuideachtaí RTÉ go hiomlán leis an gCód Cleachtais chun Comhlachtaí Stáit a Rialú atá eisithe ag an Roinn Caiteachais Phoiblí agus Athchóirithe. Tarraingítear aird ar an roinn dar teideal “Ról Comhaltaí Boird”.
1.5 Bítear ag súil leis go mbeidh comhaltaí Boird eolach ar an gCód Iompair seo agus ar na beartais agus nósanna imeachta éagsúla trína ndéantar gníomhaíochtaí, idirbhearta gnó agus idirbhearta airgeadais RTÉ a rialú.

2. FAISNEIS RÚNDA A CHOSAINT
2.1 Faisnéis Dhílsithe agus Chóipchirt RTÉ

Is éard is faisnéis dhílsithe RTÉ ann aon fhaisnéis faoi úinéireacht na heagraíochta, ar faisnéis rúnda cuid mhór di. D’fhéadfadh sé go mbeadh an fhaisnéis seo faoi réir cearta paitinne, cóipchirt nó maoine intleachtúla eile agus cuimsítear inti (ach gan bheith teoranta dóibh) faisnéis theicniúil, faisnéis chruthaitheach, faisnéis sceidealaithe, pleananna gnó agus réamh-mheastacháin, pleananna margaíochta, sonraí airgeadais agus faisnéis maidir le pearsanra. Dá réir sin, i gcás comhaltaí Boird a mbíonn teacht acu, nó a fhaigheann teacht, ar fhaisnéis dhílsithe agus rúnda RTÉ, ní mór dóibh gach beart réamhchúraim agus is féidir a dhéanamh chun an fhaisnéis seo a choinneáil faoi rún. Ní mór cead a fháil roimh ré, agus an cead sin formheasta ag an mBord nó ag Cathaoirleach an Bhoird, sula ndéantar aon fhaisnéis a nochtadh go seachtrach.

Má tharlaíonn go n-éiríonn comhaltaí Boird as bheith ina gcomhaltaí Boird ar chúis ar bith, ní mór an mhaoin go léir, lena n-áirítear doiciméid agus maoin ar a bhfuil faisnéis chuibhis RTÉ, a thabhairt ar ais do Rúnaí Ghrúpa RTÉ. Mura dtugtar an méid sin ar ais, ceanglaítear ar an iarchomhalta Boird a dheimhniú do Rúnaí Ghrúpa RTÉ go bhfuiltear tar éis an mhaoin ar fad, lena n-áirítear doiciméid agus meáin ar a bhfuil faisnéis chuibhis RTÉ, a dhiúscairt ar mhodh cuí. Maidir le haon iarratais ó iarchomhaltaí Boird teacht a bheith acu ar iarpháipéir den Bhord, ba chóir a leithéid a chur faoi bhráid Rúnaí Ghrúpa RTÉ an chéad uair. Maireann dualgas docht rúndachta nuair a thagann deireadh le comhaltas den Bhord.
2.2 Faisnéis a fháil faoi dhaoine eile

(i) Bíonn rioscaí suntasacha ag baint le faisnéis íogair a fháil ag baint le cúrsaí gnó, cruthaitheacha, airgeadais, sceidealaithe, léiriúcháin nó teicniúla ó iomaitheoirí nó eagraíochtaí eile sa tionscal.
(ii) Má fhaigheann comhaltaí Boird, agus iad i mbun dualgas mar chomhaltaí an Bhoird, faisnéis chuibhis páirtí eile, ní mór dóibh leanúint ar aghaidh go cúramach ionas nach mbeidh aon líomhaintí ann go ndearna RTÉ mí-leithghabháil ar an bhfaisnéis nó go ndearna an fhaisnéis a mhí-úsáid. Tá toirmeasc ar úsáid aon fhaisnéise dá leithéid chun buntáiste pearsanta a fháil.

2.3 Faisnéis a chur in iúl don Phobal

(i)	Is riachtanach faisnéis áirithe a choinneáil rúnda i gcás ina n-éileofar sin. Beidh sé sin riachtanach i gcomhthéacs seasamh iomaíoch RTÉ a chosaint agus chun cloí le comhaontuithe agus dlíthe infheidhme.
3. GNÍOMHAÍOCHTAÍ PEARSANTA AGUS POIBLÍ COMHALTAÍ BOIRD

Is cuí go mbeidh comhaltaí Boird páirteach i ngníomhaíochtaí pearsanta agus poiblí nach iad a ndualgais le RTÉ iad nuair a bhíonn a leithéid ag teacht le hoibleagáidí seirbhíse poiblí na heagraíochta.
3.1 Neamhchlaontacht

(i) Urramaíonn RTÉ cearta comhaltaí Boird aonair páirt a ghlacadh i ngníomhaíochtaí pearsanta agus poiblí lasmuigh de RTÉ, ach caithfidh na gníomhaíochtaí sin teacht le hoibleagáid RTÉ i leith na neamhchlaontachta. I gcás gníomhaíochtaí pearsanta agus poiblí ar dócha go laghdóidís neamhchlaontacht RTÉ mar eagraíocht meán seirbhíse poiblí nó go mbainfidís de mhuinín an phobail as an eagraíocht, ní bheadh a leithéid ag teacht le ról leanúnach mar chomhalta Boird.
(ii) Tá sé de dhualgas ar chomhaltaí Boird a chinntiú nach mbaintear buntáiste míchuí as a gceangal le RTÉ, agus nach bhféadfaí a thuiscint go mbeadh buntáiste míchuí á bhaint, agus a chinntiú nach dtarraingeofar aon phoiblíocht neamh-inmhianaithe ar RTÉ as a ról i ngníomhaíochtaí seachtracha dá leithéid. Bíonn sé seo ábhartha go háirithe nuair a bhíonn baint ag an duine le gníomhaíochtaí ardphróifíle, polaitiúla nó conspóideacha agus, san am céanna, teacht ag an duine ar réimsí íogaire craolacháin in RTÉ. I gcás comhaltaí Boird a bheadh páirteach i ngníomhaíochtaí dá leithéid, caithfidh siad a chinntiú nach dtagann cás chun cinn ina mbaintear de mhuinín an phobail as neamhchlaontacht RTÉ.
3.2 Teacht ar na Meáin
(i) Is saoránaigh den daonlathas seo iad na comhaltaí Bhord RTÉ agus tá na gnáthchearta sibhialta acu maidir lena dtuairimí a nochtadh go poiblí. Uaireanta, áfach, is gá na cearta sin a mhaolú de bharr na ndualgas a thagann as comhaltas comhlachta reachtúil ar nós RTÉ nó ceann dá fhochuideachtaí.
(ii) Nuair is nithe ag baint le craoltóireacht a bhíonn i gceist, ní foláir go mbeidh sé ina chuspóir ag gach comhalta Boird cumas an Bhoird a bhunchuspóir a chomhlíonadh a éascú, agus ní a chosc in am ar bith. Uaireanta, dá réir sin, is soiléir go mbeadh sé ní hamháin mí-oiriúnach plé leis na meáin i ndíospóireacht phoiblí ach go bhféadfaí dochar a dhéanamh do chreidiúnacht an Bhoird agus, mar sin, d’éifeachtacht an Bhoird mar thacadóir ar son na craoltóireachta seirbhíse poiblí.
(iii) Ní mór don Bhord seo an tslí a ndéanann sé cumarsáid leis na páirtithe leasmhara éagsúla i sochaí na hÉireann a ndéanann plé an Bhoird difear dóibh a rialú go cúramach agus go smaointeach. Ba chóir don Bhord, á chomhordú ag an gCathaoirleach, ábhar, modh agus tráth na cumarsáide ón mBord leis na páirtithe leasmhara a rialú.
(iv) Caithfear teacht ar chomhthuiscint de chineál éigin faoi na topaicí a thiteann faoin riachtanas labhairt d’aon ghuth agus, mar sin, gan díospóireachtaí inmheánacha an Bhoird a thabhairt amach sna meáin os comhair an phobail. Is léir go bhfuil topaicí áirithe ann a bhaineann leis an gcraoltóireacht nach bhféadfaí a rá fúthu go bhfuil siad ar bhealach ar bith


“beo” faoi láthair (mar shampla, gnéithe de stair na craoltóireachta, craoltóireacht in áiteanna eile ar domhan) ach is iomaí topaic eile atá “beo”, bíodh sé sin toisc gur topaicí gníomhacha iad ar chlár leanúnach an Bhoird nó go bhféadfaidís teacht ar chlár an Bhoird gan mhoill nó go mbeadh impleachtaí ag baint leo san eagraíocht ó thaobh caidreamh tionsclaíoch de.
(v) Ní mór breithiúnas a thabhairt maidir leis an méid ar ní “beo” é agus is é an Cathaoirleach is gá a bheith freagrach as an méid sin. Ba chóir don Chathaoirleach feidhmiú mar an t-idirghabhálaí idir an Bord agus na meáin go hiondúil, ach b’fhéidir go dteastódh ón gCathaoirleach an dualgas sin a leagan ar chomhalta eile uaireanta. Ní mór cloí ina iomláine leis an nós imeachta seo le go mbeidh an Bord in ann leas ceart a bhaint as an gcumhacht atá dílsithe ann feidhmiú ar mhaithe leis an bpobal chun an chraoltóireacht a fhorbairt in Éirinn.
3.3 Caidreamh le soláthraithe

Ní bhíonn baint dhíreach ag comhaltaí Boird leis an bpróiseas Soláthair go hiondúil. Tá sé de dhualgas ar chomhaltaí Boird plé go cothrom, go hoscailte agus go seasmhach le soláthraithe agus mar sin clú RTÉ a chaomhnú. Tá Nósanna Imeachta agus Treoirlínte RTÉ um Cheannach agus Polasaí agus Nósanna Imeachta RTÉ um Chóirthrádáil i bhfeidhm i gcás RTÉ agus a fhochuideachtaí.
4. CÚRSAÍ AIRGEADAIS, BRONNTANAIS AGUS AÍOCHT SAN ÁIREAMH

4.1 Sainmhíniú

(i) Sa chomhthéacs seo, is é is bronntanas ann aon ní a thugtar do chomhalta Boird, bíodh sé sin mar thoradh ar chaidreamh le páirtí áirithe nó toisc gur pearsa phoiblí é an comhalta Boird, nach n-íocann an comhalta Boird an margadhluach cóir as. D’fhonn amhras a sheachaint, áirítear leis seo soláthar seirbhísí (taisteal, lóistín, úsáid saoráidí, srl.) ag tríú páirtí do chomhalta Boird ar bhonn “saor in aisce”.
(ii) Bíonn an-éagsúlacht i gceist leis na bronntanais a chuireann pearsanra eagraíochtaí éagsúla ar fáil, cuir i gcás earraí inláimhsithe, seirbhísí, taisteal agus lóistín chun críocha gnó nó saoire, ticéid le freastal ar imeachtaí spóirt nó cultúir, agus lascainí leanúnacha nó aonuaire nach mbíonn ar fáil go ginearálta nó go héasca don phobal i gcoitinne.
4.2 Breabaireacht agus Éillitheacht
(i) Faoin Acht um Cheartas Coiriúil (Cionta Éillithe), 2018, is cion é ag aon duine “bronntanas, comaoin nó buntáiste” a thairiscint nó a thabhairt do dhuine, nó a fháil ó dhuine, go héillitheach mar aslú as, mar luaíocht as, nó as ucht aon duine gníomh a dhéanamh sa mhéid a bhaineann lena n-oifig, a bhfostaíocht, a bpost nó a ngnó, nó mar gheall ar ghníomh den chineál sin a dhéanamh.
(ii) Tá sainmhíniú leathan ar “go héillitheach” san Acht agus cuimsítear ann gníomhú i gcomhréir le cuspóir míchuí go pearsanta nó trí thionchar a imirt ar dhuine eile. Sainmhíniú neamh-uileghabhálach atá ann agus, dá réir, d’fhéadfadh sé go gcuimseofaí gníomhartha sa sainmhíniú nach luaitear go sonrach faoin Acht.
(iii) Foráiltear leis an Acht le haghaidh méid áirithe cionta breabaireachta agus éillithe, lena n-áirítear cionta sonraithe ag baint le hoifigigh in Éirinn. Tugadh isteach le hAlt 7 den Acht an cion nua “Éilliú i dtaca le hoifig, fostaíocht, post nó gnó”. Sa sainmhíniú,


áirítear oifigigh, stiúrthóirí, fostaithe agus comhaltaí comhlachtaí poiblí in Éirinn, ar ceann acu sin RTÉ.

Dá réir sin, i do cháil mar chomhalta boird / stiúrthóir ar chomhlacht poiblí, níor cheart duit dá bhrí sin breab a thairiscint ná a ghlacadh, bíodh sé sin go díreach nó go hindíreach, agus níor cheart duit páirt a ghlacadh go feasach i ngníomhaíochtaí éillitheacha ná mídhleathacha ná gníomhaíochtaí dá leithéid a éascú.
(iv) Ní breab atá ann gach cás d’íocaíochtaí ná soláthar bronntanas agus aíochta. Gné thábhachtach d’aon socrú rathúil gnó ná an cumas dul go héifeachtach i mbun caidreamh tábhachtach le custaiméirí, soláthraithe, oifigigh rialtais nó rialála agus tríú páirtithe eile reatha nó a d’fhéadfadh a bheith ann. Tá bronntanais agus aíocht bona fide ar luach réasúnta íseal ceadaithe sna cúinsí agus i gcomhréir leis an treoir i Roinn
4.3 thíos.

(v) Is neamhphraiticiúil gach ceann de na cásanna a thuar a d’fhéadfadh titim amach ar chóir go spreagfaidís foláirimh nó ábhar imní ó thaobh éillitheachta de, ach seo thíos samplaí coitianta le bheith ag faire amach dóibh:
· Glacadh le bronntanais nó le luaíochtaí eile as faisnéis rúnda a chur ar fáil do dhuine taobh amuigh de RTÉ.
· Glacadh le ‘síneadh láimhe’ nó íocaíocht de chineál ar bith as cóir fhabhrach, mar shampla i roghnú soláthraithe, i bpróiseáil tairiscintí agus/nó i bpróisis dáilte oibre.
· Iarratais tríú páirtí go ndéanfar íocaíochtaí le páirtí eile, le cuntas bainc i dtríú tír, le cuntas bainc pearsanta duine faoi leith nó trí aon socruithe airgeadais neamhghnácha eile.

4.3 Bronntanais a Fháil

(i) Tá comhaltaí Boird freagrach as a chinntiú go gcloíonn siad leis na caighdeáin is airde dá bhfuil ann agus iad ag plé le tríú páirtithe, bídís ag gníomhú thar ceann RTÉ sa cháil sin nó ná bíodh. Mar sin, níor chóir do chomhaltaí, in am ar bith, buntáistí ná bronntanais ar luach ábhair a iarraidh ar ghnólachtaí ná ar dhaoine ná glacadh leo.
(ii) Féadfaidh comhaltaí Boird glacadh le bronntanais ghnó agus aíocht mar chúirtéisí nuair atá a leithéid deartha chun tuiscint agus dea-thoil a chothú i measc comhpháirtithe gnó. Sa chomhthéacs seo, le linn na séasúr inar gnách bronntanais a thabhairt, is féidir glacadh le bronntanais ar luach réasúnta nuair a d’fhéadfaí masla a thabhairt dá ndiúltófaí do bhronntanas.
(iii) Nuair is aoi i dtír eile an comhalta Boird, agus má chuirtear an bronntanas ar fáil le linn ócáid phoiblí, is fearr glacadh leis an mbronntanas thar ceann RTÉ. I gcásanna dá leithéid, ba chóir don chomhalta Boird an bronntanas a thuairisciú don Chathaoirleach a dhéanfaidh an cinneadh faoinar bronntanas chomh suntasach sin é gurbh éigean é a thabhairt do RTÉ.
(iv) Féadfaidh comhaltaí Boird glacadh le hearraí poiblíochta gan ach luach teoranta ach baint leo, cuir i gcás pinn, féilirí, mugaí neamhchostasacha, srl. agus ainm na cuideachta orthu. Féadfaidh comhaltaí Boird bronntanais sa chatagóir seo a bhronnadh ar pháirtithe gnó eile.

Ní ceadmhach i gcúinsí ar bith d’aon chomhaltaí Boird glacadh le haon bhronntanais airgid ná dearbháin airgid a thabharfaí dóibh mar gheall ar a n-íomhá phoiblí agus/nó a gceangal le RTÉ.
(v) Má bhíonn aon amhras nó ceisteanna ann maidir lena mbeadh sé oiriúnach glacadh le bronntanas, ba chóir do chomhaltaí Boird dul i gcomhairle leis an gCathaoirleach, roimh ré, sula nglacann siad leis an mbronntanas.



4.4 Cúrsaí Airgeadais

(i) Tá comhaltaí Boird i dteideal aisíocaíochta as speansais réasúnta, ach is riachtanach gur speansais iad a tabhaíodh i bhfírinne. Tá toirmeasc iomlán ar éilimh a chur isteach as speansais nár tabhaíodh nó as speansais ar aisíoc eagraíocht eile iad.
(ii) Tá comhaltaí Boird i dteideal táille a fháil as a gcuid seirbhísí, an méid sin i gcomhréir leis na Treoirlínte agus rátaí atá leagtha amach ag an Roinn Caiteachais Phoiblí agus Athchóirithe agus ag an Roinn Airgeadais. I gcomhréir leis an bprionsabal Tuarastal Amháin d’Aon Duine Amháin, ní cheadaítear ón 1 Samhain 2011 táillí boird a íoc le fostaithe sa tseirbhís phoiblí agus fostaithe san earnáil phoiblí (diomaite den ghrúpa “oibrithe is stiúrthóirí”) atá ar bhoird stáit.
(iii) I gcomhréir le beartas Rialtais ó Eanáir 2012, tá an rogha ag comhaltaí Boird táillí boird a tharscaoileadh ar bhonn lánroghnach faoi phrótacal foirmiúil.

(iv) Reáchtálann RTÉ meascán de chomórtais don lucht féachana / éisteachta / léitheoireachta i ngach réimse den aschur. I measc na gcomórtas seo tá comórtais tríd an bpost, comórtais fóin agus téacsteachtaireachta ardráta, comórtais fóin agus téacsteachtaireachta nach comórtais ardráta iad agus comórtais ar líne. Sa chaoi is nach mbeidh aon líomhaintí ann maidir le hiompar míchuí ná claontacht, níl comórtais RTÉ oscailte do chomhaltaí Boird ná do dhaoine dá neasteaghlach.
5. EITIC IN OIFIGÍ POIBLÍ
Tá leagtha amach sna hAchtanna um Eitic in Oifigí Poiblí, 1995 go 2001, oibleagáidí reachtúla a bhaineann le comhaltaí Boird mar shealbhóirí “stiúrthóireachtaí ainmnithe”, mar atá sainmhínithe sa reachtaíocht. Tá treoirlínte maidir le comhlíonadh na nAchtanna um Eitic foilsithe ag an gCoimisiún um Chaighdeáin in Oifigí Poiblí ar a láithreán gréasáin (https://www.sipo.ie/resources/wider-public-service/
5.1 Clár Leasanna

Déanfaidh gach comhalta Boird aon leas príobháideach, deonach, carthanach nó polaitiúil a dhearbhú a d’fhéadfadh a bheith ábhartha nó iomchuí i gcomhthéacs ghnó RTÉ. Faoin Acht um Eitic in Oifigí Poiblí, 1995, éilítear ar gach comhalta Boird ráiteas scríofa a chur ar fáil maidir leis na nithe seo:
‘Leasanna an stiúrthóra agus leasanna a chéile nó a céile, nó leanbh an stiúrthóra nó a chéile nó a céile, a bhfuil eolas iarbhír aige orthu, a d’fhéadfadh tionchar ábhartha a imirt ar an duine nó i dtaca le comhlíonadh fheidhmeanna na stiúrthóireachta. Is gá an ráiteas a chur ar fáil i ngach bliain nó cuid de bhliain a bhfuil nó a raibh an stiúrthóireacht aige nó aici’
Nuair is gá, coinneoidh gach comhalta Boird iontráil ar chlár leasanna arb éard a bheidh ann de ghnáth taifeadadh ar gach leas pearsanta agus gnó iomchuí. Má bhíonn comhaltaí Boird éiginnte faoin gcineál leasanna ar chóir dóibh iad a dhearbhú, pléifidh siad an méid sin leis an gCathaoirleach nó le Rúnaí Ghrúpa RTÉ.
Tá ceanglais de réir dlí ar chomhaltaí Boird faoi Achtanna na gCuideachtaí mar aon le ceanglais faoin Acht um Eitic in Oifigí Poiblí, 1995, agus faoin Acht um Chaighdeáin in Oifigí Poiblí, 2001. Ní mór cloí leis na nósanna imeachta atá leagtha amach in Aguisín 1 ina leith seo.


5.2 Coinbhleachtaí Leasa

(i) Níor chóir cáipéisí Boird in aon chás ag baint le haon nasc leis na leasanna atá sonraithe in 5.1 thuas (Clár Leasanna) a chur ar fáil don chomhalta Boird lena mbaineann sula ndéantar cinneadh. (Ba chóir glacadh leis go n-áireofaí le cáipéisí mar sin cáipéisí ag baint le cásanna a bhainfeadh le hiomaitheoirí faoin leas thuas). Ba chóir cinntí a chur in iúl don chomhaltaí Boird nuair a dhéantar iad.
(ii) Ós rud é go n-aithnítear go bhféadann athrú teacht ar leasanna comhalta Boird agus leasanna na ndaoine atá bainteach leo gan ann ach fógra gearr, má tharlaíonn go bhfaigheann comhalta Boird cáipéisí ag baint lena leasanna féin nó le leasanna duine bainteach leis an gcomhalta, ba chóir don chomhalta na cáipéisí a chur ar ais chuig Rúnaí Ghrúpa RTÉ a luaithe agus is féidir.
(iii) Ba chóir do chomhalta Boird imeacht nuair a bhíonn plé nó cinneadh ar bun ag an mBord i dtaca le nithe ina bhfuil leas ag an duine sin (seachas i gcáil an duine mar chomhalta den Bhord) nó ag duine nó comhlacht nasctha leis an gcomhalta. I gcásanna dá leithéid, ba chóir taifead ar leith a choinneáil (nach mbeadh teacht ag an gcomhalta Boird air).
(iv) Má thagann ábhar ag baint le leas an Chathaoirligh chun cinn, ba chóir don Chathaoirleach comhalta Boird eile a roghnú le cathaoirleacht a dhéanamh ar an gcruinniú Boird agus imeacht nuair a bhíonn plé nó cinneadh ar bun ag an mBord ar ábhar a bhfuil leas ann ag an gCathaoirleach nó ag duine nó comhlacht nasctha leis an gCathaoirleach.
(v) I gcás comhalta Boird atá bainteach le cuideachta, conraitheoir nó aon tríú páirtí a bheadh ag conrú le RTÉ le haghaidh seirbhísí gnó (lena n-áirítear, mar shampla, Cuideachta Léiriúcháin ag cur isteach tairiscint ar chonarthaí neamhspleácha coimisiúnaithe do chláir Theilifíse agus/nó Raidió), ba chóir don chomhalta sin imeacht le linn aon phlé ag an mBord (nó fo-Choiste) ar an tairiscint/ar an gconradh agus ba chóir taifead ar leith a choinneáil den phlé.
(iv) Má thagann ceist chun cinn faoina mbaineann cás le leasanna comhalta Boird nó leasanna duine nó comhlachta duine nasctha leis an gcomhalta Boird sin nó nach mbaineann, déanfaidh Cathaoirleach an Bhoird an cheist a réiteach.
Má bhíonn coinbhleacht leasa ann agus mura ndéanann an comhalta Boird a leas a dhearbhú agus/nó mura ndéanann an comhalta tairiscint tarraingt siar, ba chóir don Cathaoirleach gníomh cuí a dhéanamh lena chinntiú nach gcuirtear an Bord (agus an comhalta Boird lena mbaineann) i bponc.
Is é an prionsabal bunúsach atá ann ná nár chóir do chomhaltaí Boird leas a bhaint as a ról poiblí lena gcuid leasanna príobháideacha a fhorbairt ná ligean don chuma a bheith a chúrsaí gur sin atá i gceist.
5.3 Fostaíocht Eile

Maidir le glacadh le fostaíocht bhreise nuair a d’fhéadfadh coinbhleacht leasa a bheith ann, ba chóir a leithéid a shrianadh le linn tréimhse réasúnta ama tar éis deireadh a theacht le comhlíonadh feidhme stiúrthóireachtaí ainmnithe sa chomhlacht Stáit.


6. CAIGHDEÁIN IOMPAIR

6.1 Ceannasaíocht agus Seirbhís Phoiblí

Is é an Bord atá freagrach as luachanna agus caighdeáin shonracha RTÉ a chinneadh, obair ina bhforbraítear ar na luachanna agus ar na caighdeáin lárnacha atá sa Chód Iompair Gnó seo. Déantar na luachanna seo a threisiú do bhaill foirne RTÉ sa cháipéis misean, fís agus luachanna. Bítear ag dúil le go gcuirfidh gach comhalta Boird na luachanna agus caighdeáin seo a chur chun cinn agus, dá réir, ceannaireacht a léiriú. Feidhmeoidh siad mar eiseamláir ag gach duine de phearsanra RTÉ.
6.2 Macántacht agus Oibleagáidí

Beidh comhaltaí Boird neamhleithleach agus oibiachtúil (agus beidh an méid sin soiléir). Cloífidh siad leis na caighdeáin is airde den mhacántacht phearsanta agus ghairmiúil dá bhfuil ann. Déanfaidh comhaltaí Boird an méid seo go sonrach:
· neamhleithleasachas a léiriú toisc go ndéanfaidh siad cinntí go hiomlán bunaithe ar leas an phobail. Ní ghníomhóidh aon chomhaltaí Boird chun sochar airgeadais nó sochar ábhartha eile a bhaint amach dóibh féin, do dhaoine muinteartha leo ná dá gcairde;

· ionracas a léiriú mar thoradh ar gan iad féin a chur faoi aon chomaoin airgeadais nó eile ag aon duine ná eagraíocht dá bhféadfaí a thuiscint go réasúnta go n-imreodh a leithéid tionchar ar chomhlíonadh a ndualgas;
· beidh siad oibiachtúil – déanfar cinntí i dtaobh gnó poiblí bunaithe go hiomlán ar a dtuillteanas; agus
· tabharfaidh siad gealltanas go nglacfaidh siad páirt ann lán brí agus lán fuinnimh agus, san am céanna, ar bhonn eiticiúil agus macánta i gcónaí.
6.3 Oscailteacht / Faisnéis

Tá dualgas ar an mBord go mbeifear chomh hoscailte agus is féidir maidir lena chinntí agus lena bhearta, cúiseanna a thabhairt as cinntí agus gan an fhaisnéis a shrianadh ach amháin má éilítear a leithéid go soiléir ar mhaithe le leas an phobail go ginearálta. Ba chóir don Bhord gealltanas soiléir a thabhairt i leith na hoscailteachta. Tá imthosca teoranta ann nach cuí faisnéis a nochtadh ina hiomláine.

Úsáidfidh an Bord teanga shoiléir chun cumarsáid a dhéanamh le páirtithe leasmhara, cuirfidh siad faisnéis ar fáil go forleathan agus rachaidh siad i mbun comhairliúcháin go mionchúiseach. Cloífidh an Bord leis an Acht um Brústocaireacht a Rialáil, 2015, leis.
Cloífidh RTÉ leis an reachtaíocht maidir le faisnéis a chur ar fáil don phobal, i gcomhréir, nuair is cuí, leis an Acht um Shaoráil Faisnéise, leis an Rialachán Ginearálta um Chosaint Sonraí agus leis na hAchtanna um Chosaint Sonraí. Dá réir sin, is gá go mbeidh polasaí soiléir ann maidir leis na nithe seo:
· na caighdeáin chun freagra a thabhairt go gasta ar cheisteanna agus iarratais ar fhaisnéis, dá bhforáiltear sna prionsabail maidir le seirbhís ardchaighdeáin do chustaiméirí i gcás custaiméirí agus cliaint de chuid na seirbhíse poiblí;
· na critéir maidir le faisnéis a choinneáil siar agus córas chun achomharc a dhéanamh i gcoinne cinneadh ar bith den chineál seo; agus


· na critéir maidir le táille a ghearradh as faisnéis chun íoc as na costais as an bhfaisnéis a chur ar fáil.

Is tábhachtach go mbeidh nós imeachta i bhfeidhm chun plé le gearáin ón bpobal. Is tábhachtach freisin go ndéanfadh an Bord athbhreithniú ar na nósanna imeachta ó am go chéile.
6.4 Oibleagáidí

Ba chóir do chomhaltaí Boird a bhfreagrachtaí a leagan amach i dtaca leis an Tuarascáil Bhliantúil agus Ráitis Airgeadais an Ghrúpa sa Ráiteas ar Fhreagrachtaí Comhaltaí Boird.
Ba chóir do chomhaltaí Boird athbhreithniú a dhéanamh gach bliain ar éifeachtacht an chórais rialuithe inmheánacha, lena n-áirítear rialuithe airgeadais, oibríochta agus comhlíonta agus bainistíocht riosca, de réir mar a éilítear faoin gCód Cleachtais chun Comhlachtaí Stáit a Rialú.
Caithfidh comhaltaí Boird a chinntiú go gcoinneoidh an Cathaoirleach an tAire cuí ar an eolas i dtaobh nithe a thiocfaidh chun cinn i dtaca le RTÉ.
Is iad na comhaltaí Boird atá freagrach as cumas an Ghrúpa agus na bhfo-eintiteas leanúint ar aghaidh mar ghnóthas leantach. Mar chuid de seo is gá sreafaí airgid, leachtacht agus gníomhaíochtaí gnó a mheas agus, más cuí, nithe ag baint le gnóthas leantach a nochtadh. Úsáidfidh comhaltaí Boird bonn cuntasaíochta an ghnóthais leantaigh ach amháin má bhíonn sé i gceist ag na stiúrthóirí an Grúpa agus an t-eintiteas a leachtú nó oibríochtaí a scor agus mura mbíonn a mhalairt de rogha réalaíoch acu ach é sin a dhéanamh.
Ba chóir faisnéis a thabhairt don Bhord in am cuí, an fhaisnéis sin ar chaighdeán oiriúnach ionas go mbeidh comhaltaí Boird in ann a gcuid dualgas a chomhlíonadh go sásúil.
Is é an Bord atá freagrach as na hoibleagáidí reachtúla ar fad a bhaineann le RTÉ a chomhlíonadh. Má chuirtear comhaltaí Boird aonair ar an eolas faoi neamh-chomhlíonadh aon oibleagáide mar sin, ba chóir dóibh na comhaltaí Boird eile a chur ar an eolas ina leith d’fhonn an ní a chur ina cheart. Má tharlaíonn nach ndéantar an t-ábhar a réiteach, ba chóir é a chur faoi bhráid an Aire Turasóireachta, Cultúir, Ealaíon, Gaeltachta, Spóirt agus Meán chomh maith. Dá réir sin, ba chóir do chomhalta Boird gach iarracht réasúnta a dhéanamh freastal ar gach cruinniú den Bhord.
6.5 Dílseacht

Tá comhaltaí Boird freagrach as bheith dílis do RTÉ agus as bheith iomlán tiomanta do ghníomhaíochtaí iomlána gnó RTÉ. Ba chóir do chomhalta Boird a bheith feasach ar dhualgas an chomhalta Boird cloí leis na caighdeáin is airde den eitic ghnó dá bhfuil ann.
Ní mór do na comhaltaí Boird meas a léiriú ar na comhaltaí Boird eile agus ar fhostaithe RTÉ agus an ról a chomhlíonann siad agus caitheamh leo go béasach i gcónaí. Féadtar iarraidh ar chomhalta Boird ionadaíocht a dhéanamh thar ceann an Bhoird i bplé leis an bpobal agus/nó le heagraíochtaí seachtracha eile. I gcúinsí mar seo, tá sé de dhualgas ar chomhalta Boird clú na heagraíochta a chosaint agus caitheamh le daoine ar bhealach garach cúirtéiseach; ar bhonn tráthúil, iontaofa agus, nuair is cuí, rúnda; agus ar bhealach oscailte éifeachtach.


6.6 Cothroime

Faoin gCód Iompair Gnó seo, leagtar dualgas ar chomhaltaí Boird a chinntiú go gcloítear leis an reachtaíocht um chomhionannas fostaíochta agus um stádas cothrom, go gcloítear leis an gcothroime i ngach idirbheart gnó (lena n-áirítear cloí le Polasaí agus Nósanna Imeachta RTÉ um Chóirthrádáil) agus go léirítear an meas céanna ar gach custaiméir agus go gcaitear mar an gcéanna le gach custaiméir.
6.7 Timpeallacht Oibre / Timpeallacht Sheachtrach

Tabharfaidh comhaltaí Boird, thar aon rud eile, tús áite do shláinte agus sábháilteacht fostaithe a chur chun cinn agus a chothú, déanfaidh siad a chinntiú go ndéantar aon chúiseanna imní ag an bpobal a mheas ina n-iomláine agus cuirfidh siad socruithe ar fáil lena chinntiú nach ndéantar ach an méid is lú dochair ar an gcomhshaol agus is féidir mar thoradh ar obair an chomhlachta stáit. Déanann comhaltaí Boird polasaí um Nochtadh Cosanta a cheadú ina gcuirtear chun cinn an fhorbairt ar chultúr inar féidir le daoine ‘labhairt amach’ ionas gur féidir le hoibrithe díol imní a léiriú i dtaca le héagóir thromchúiseach san áit oibre gan aon imní ann go lorgófar díoltas.

6.8 Teacht ar Chomhairle Neamhspleách

Bíonn teacht ag comhaltaí Boird ar chomhairle agus seirbhísí Rúnaí Ghrúpa RTÉ, duine atá freagrúil don Bhord as a chinntiú go gcloítear le nósanna imeachta an Bhoird agus go gcloítear le rialacha agus rialacháin is infheidhme.
I gcásanna práinneacha nó íogaire ina dtagann cúiseanna imní chun cinn nach féidir iad a réiteach mar is cuí ar an gnáthbhealaí, go háirithe dá bhféadfadh sé go mbeadh iompar míchuí ag baint le cúrsaí airgeadais ann, ba chóir a leithéid a chur faoi bhráid Rúnaí Ghrúpa RTÉ.

Féadfaidh comhaltaí Boird glacadh le comhairle ghairmiúil neamhspleách, agus a gcuid dualgas á chomhlíonadh acu, ar chostas réasúnta do RTÉ. Má mheasann comhalta Boird gur oiriúnach comhairle ghairmiúil dá leithéid a lorg, ba chóir don chomhalta sin an Cathaoirleach agus Rúnaí Ghrúpa RTÉ a chur ar an eolas ina leith agus déanfaidh an Rúnaí na socruithe cuí le go mbeidh an comhalta Boird in ann an chomhairle ghairmiúil a fháil.

7. ATHBHREITHNIÚ AR AN gCÓD

Cheadaigh an Bord an Cód Iompair Gnó seo an 22 Meán Fómhair 2022 agus déanfaidh an Bord athbhreithniú air ar bhonn tráthrialta.


AGUISÍN 1 – CLAR LEASANNA

Tá ceanglais de réir dlí ar chomhaltaí Boird faoi Achtanna na gCuideachtaí mar aon le ceanglais faoin Acht um Eitic in Oifigí Poiblí, 1995, agus faoin Acht um Chaighdeáin in Oifigí Poiblí, 2001.

(i) Ar cheapachán duine chun an Bhoird, ba chóir do gach comhalta sonraí a thabhairt do Rúnaí Ghrúpa RTÉ maidir le fostaíocht an chomhalta féin agus sonraí maidir le gach leas gnó eile, lena n-áirítear scairshealbha, aon chaidreamh gairmiúil, srl., lena bhféadfadh coinbhleacht leasa a bheith i gceist nó a d’fhéadfadh tionchar a imirt ar an gcomhalta go hábhartha i dtaca le comhlíonadh fheidhmeanna an chomhalta sin mar chomhalta Boird. Sonraí eile ar chóir iad a nochtadh ná aon leasanna ag teaghlach comhalta a mbeadh coinne réasúnta leis go mbeadh an comhalta ar an eolas ina leith, nó aon duine nó comhlacht bainteach leis an gcomhalta lena bhféadfadh coinbhleacht leasa a bheith i gceist nó a d’fhéadfadh tionchar a imirt go hábhartha ar an gcomhalta i gcomhlíonadh fheidhmeanna an chomhalta. Chun na críche sin, ba chóir na daoine seo a leanas a chur san áireamh i gcás daoine agus comhlachtaí nasctha le comhalta:
(a) céile, páirtí sibhialta, tuismitheoir, deartháir, deirfiúr, leanbh nó leasleanbh;

(b) comhlacht corpraithe a bhfuil an comhalta i gcomhlachas leis;

(c) duine a ghníomhaíonn mar iontaobhaí aon iontaobhais a n-áirítear ar a thairbhithe an comhalta nó na daoine in (a) thuas nó an comhlacht corpraithe in (b) thuas; agus
(d) duine a ghníomhaíonn mar pháirtí de chuid an chomhalta nó de chuid aon duine nó comhlachta atá, de bhua (a) – (c) thuas, bainteach leis an gcomhalta.
Ba chóir do gach comhalta sonraí maidir le leasanna gnó a thabhairt do Rúnaí Ghrúpa RTÉ ar na línte thuas a thabharfaidh an comhalta faoi deara le linn a stiúrthóireachta.
(ii) Nuair a bhaineann sé le hábhar in aon ní a thagann chun cinn, ba chóir go gcuirfí iallach ar an gcomhalta eolas a thabhairt do Rúnaí Ghrúpa RTÉ maidir le fostaíocht agus aon leasanna gnó eile ag na daoine go léir atá bainteach leis an gcomhalta sin, mar atá sainmhínithe in (i) thuas.
(iii) Féadfaidh an Bord lánrogha a fheidhmiú maidir le nochtadh líon beag scairshealbh ag comhaltaí. Mar threoirlíne ghinearálta, ba chóir scairshealbha ar luach os cionn €15,000 nó scairshealbha a bhfuil níos mó ná 5% de chaipiteal eisithe cuideachta i gceist leo a nochtadh.
(iv) Má bhíonn amhras ar chomhalta faoinar gá a leas féin nó leas ag duine bainteach a nochtadh faoin gCód Iompair Gnó seo, ba chóir don chomhalta sin dul i gcomhairle leis an gCathaoirleach.
(v) Ba chóir do Rúnaí Ghrúpa RTÉ sonraí na leasanna thuas a choinneáil i gclár rúnda speisialta ar chóir é a athrú chun dáta gach bliain. Idir an dá linn, ba chóir Rúnaí Ghrúpa RTÉ a chur ar an eolas faoi athruithe a luaithe is féidir. Níor chóir go mbeadh teacht ag aon duine ar an gclár seo seachas an Cathaoirleach, Rúnaí Ghrúpa RTÉ agus an Príomh-Stiúrthóir.

